
Shri Sarasvati Prarthana Stotram

શ્રીસરસ્વતીપ્રાર્થનાસ્તોત્રમ્

શુભાનિ વિદધાતુ નઃ કિમપિ પાણિપદ્મસ્થલી-
વિભાસિશુકપોતકપ્રિયવચોભિરાનન્દિતમ્ ।

સુધાકરકલાસમુલ્લસિતશેખરં પદ્મભૂ-
વશીકરણચાતુરીકલિતલીલમાદ્યં મહઃ॥ ૧॥

સદા હૃદિ વિભાસતાં વિલસદૈન્દવ શ્રીસખ-

પ્રભાનિકરનિર્ધુતાખિલજગત્તમઃસંહતિ ।
સદાતનવચસ્તુતાતુલિતવૈભવં દુર્દશા-

નિશાતનદયારસાઞ્ચિતવિલોકનં દૈવતમ્॥ ૨॥
કલક્કણિતનૂપુરં કલિતદીનરક્ષાકરં

શશાઙ્કકૃતશેખરં શમિતભક્તદૈન્યોત્કરમ્ ।
કદા દુરિતદુર્લભં કમલભૂમનોવલ્લભં

મહોઽહમવલોકયે મહિતસાહિતીલબ્ધયે॥ ૩॥
રસજ્ઞહૃદયઙ્ગમસ્ફુરદસીમભાવોદયાં

તદીયરસભાવનાસમુચિતૈર્ગુણૈર્બન્ધુરામ્ ।
નિરર્ગલવિનિર્ગલત્સુરધુનીતરઙ્ગક્રમાં

વિધાતૃવરવર્ણની વિતરતાદ્વચોવૈખરીમ॥ ૪॥
વિદૂરય મમાપદં વિતર ભદ્રમવ્યાહતં

વિધેહિ વિમલં યશો વિરચય પ્રસાદં મયિ ।
સુધારસસહોદરૈઃ શિશિરયાન્તરં મામકં

દયારસતરઙ્ગિતૈર્ભુવનમાતરાલોકનૈઃ ॥ ૫॥
ત્વામેવ યામિ શરણં જગદમ્બ વાણિ

શીતાંશુખણ્ડપરિશોભિતમૌલિભાગે ।
વાચાલનૂપુરસમઞ્ચિતપાદપઝે

વાચામધીશ્વરિ વિધેહિ મયિ પ્રસાદમ્॥ ૬॥

ભાષ્યકારેણ રચિતા જીયદ્વાગ્દેવતાનુતિઃ ।
શ્રીકાલહસ્તીશગુરુવર્યપાદાબ્જસેવયા (સેવિના)॥ ૭॥
ઇતિ શ્રીસરસ્વતીપ્રાર્થનાસ્તોત્રં સમ્પૂર્ણમ્ ।

